গণতান্ত্রিক ধারা ফিরিয়ে আনতে তরুণ প্রজন্মকেই এগিয়ে আসতে হবে -মান্না
স্টাফ রিপোর্টারঃ নাগরিক ঐক্যের আহ্বায়ক মাহমুদুর রহমান মান্না বলেছেন, ‘৫ জানুয়ারীর নির্বাচনের ভন্ডামির কারণে দেশ কোথায় যাবে তা নিয়ে মানুষ দিশেহারা। দেশ কোন পথে হাঁটছে তা নিয়েও বেশ চিন্তিত। আর বিরোধী দলের কথা কি বলব? তারা তো বড় অসহায়। গতকাল জাতীয় প্রেসক্লাবের ভিআইপি লাউঞ্জে সাউথ এশিয়া ইয়ুথ ফর পিস অ্যা- প্রোসপারিটি সোসাইটি আয়োজিত গোলটেবিলে তিনি এ কথা বলেন। তিনি আরো বলেন, আমরা শুরু থেকেই গণতান্ত্রিক ধারা চালু করতে পারিনি। কোনো না কোনো জায়গায় আপনাকে সত্য কথাটা বলতে হবে। তবে এখন আর সরকারের গণতান্ত্রিক ধারায় ফিরে যাওয়ার কোনো পথ নেই। বৈঠকে সভাপতিত্ব করেন আয়োজক সংগঠনের সভাপতি বদরুদ্দিন ওমর। অন্যদের মধ্যে বক্তব্য রাখেন- লে. জে. (অব) মাহবুবুর রহমান ও বাংলাদেশ পলিটিক্যাল সাইন্স অ্যাসোসিয়েশনের সভাপতি প্রফেসর আতাউর রহমান, আবদুর রউফ, সাহাদত হোসেন সেলিম প্রমুখ।
মাহমুদুর রহমান মান্না বলেন, দেশের বর্তমান অবস্থা থেকে উত্তোরণ আর গণতান্ত্রিক ধারাকে ফিরিয়ে আনার জন্য তরুণ প্রজন্মকেই এগিয়ে আসতে হবে। গণতন্ত্রের জন্য লড়াই করতে হবে। এই সরকারের পাশে থেকে যারা আজ চামচামি করছেন তাদের শক্তি একদিন শেষ হয়ে যাবে। রাষ্ট্রবিজ্ঞানী ড. দিলারা চৌধুরী বলেন, বাংলাদেশ একটি ক্রান্তিকালে দাঁড়িয়ে আছে। সরকার একটার পর একটা নীল-নকশা বাস্তবায়নের দিকে এগিয়ে যাচ্ছে। তারা তো আগেই বলেছে তারা গণতান্ত্রিক ধারাকে পরিবর্তন করে অন্য ধারার দিকে এগিয়ে যেতে চায়। এলডিপির সিনিয়র যুগ্ম-মহাসচিব শাহাদাৎ হোসেন সেলিম বলেন, আমরা একটি প্রবল হানাহানির আশঙ্কা করছি। গণতন্ত্র আজ হুমকির মুখোমুখি। এজন্য নির্বাচনের কোনো বিকল্প নেই। জনগণের অধিকার ফিরিয়ে দিতে না পারলে গণতন্ত্র ফিরে আসবে না।

